
यस अध्यायको निम्ति पढ्नुहोस्: १ थेसलोनिकी ५:१२÷२८, मत्ती ५:४३÷४८, गलाती ५:२२, फिलिप्पी ४:४, यूहन्ना १५:४÷६।
आत्मसात् गर्नुपर्ने पद: ×परमेश्वरबाट आएका भविष्यवाणी वा विशेष सन्देशहरूलाई चानचुने भनेर वेवास्ता नगर्नु। प्रत्येक कुरालाई जाँचेर हेर। जुन कुरा असल छ त्यसलाई पक्रि राख।" १ थेसलोनिकी ५:२०,२१ (रूपान्तरित)।
मूल सोच: एक आपससँग कसरी व्यवहार गर्ने भनेर थेसलोनिकीका अगुवा र चर्चका सदस्यहरूलाई पावलले उपयोगी र आत्मिक सल्लाह दिन्दछन्।
सत्रवटा कुराहरूमा खवरदारी गर्दै पावलले थेसलोनिकीका विश्वासीहरूलाई लेखेका पहिलो पत्र अन्त गर्दछन् (१ थेसलोनिकी ५:१२÷२२)। अनि अन्तिम प्रार्थना गरेर पावलले त्यस पत्रलाई बन्द गर्दछन्। स्थानिय चर्चका विश्वासीहरूलाई चर्चका अगुवाहरूप्रति तिनीहरूको मनस्थिति कस्तो हुनुपर्छ भनेर पावलले दिएका तिन चेतावनीको साथ यस अध्यायको अध्ययन सुरू हुन्छ (१ थेसलोनिकी ५:१२,१३)। ती तिन चेतावनी वा खबरदारीसाथ स्थानिय चर्चका अगुवाहरूले आफ्ना विश्वासी सदस्यहरूलाई कस्तो व्यवहार गर्नुपर्छ भनेर पावलले छवटा निर्देशन दिन्दछन्।
    
अनि बाँकी सात पदहरूमा आठवटा छोटो चेतावनीहरू पावलले समावेश गर्दछन् (१ थेसलोनिकी ५:१६÷२२)। ती चेतावनी वा खबरदारीहरूलाई दुई समूहमा विभाजित गर्न सक्दछौँ। सकारात्मक इसाई मनस्थितिमा कसरी चल्नुपर्छ भनेर तिन छोटो सल्लाह (१ थेसलोनिकी ५:१६÷१८) र परमेश्वरको विशेष सन्देश वा भविष्यवाणीबाट आएका नयाँ ज्योति अर्थात् ज्ञानलाई कसरी आत्मसात् गर्ने भनेर पाँच सल्लाह हुन्।
 
आफ्नो अन्तिम प्रार्थनामा पत्रको मूल विषयवस्तुको सारांशलाई उल्लेख गर्दछन्। थेसलोनिका र अरू समुच्च विश्वासीहरू येशूको दोस्रो आगमन नहुञ्‍जेल पवित्र जीवनमा अग्रसर भएर चल्नु पर्छ भन्ने पावलको चाहना थियो। अर्थात् प्रभुको आगमनको निम्ति प्रत्येक दिन तयार भएर जीउनुपर्छ। वर्तमान सत्य वा समयसामेक्षित सत्य यो भन्दा असल अरू के होला?
१॰ परमेश्वरको निम्ति सेवाकार्य गर्नु (१ थेसलोनिकी ५:१२,१३)
    
×एक आपसलाई हौसला देऊ र बढ्न देऊ। एक आपसलाई उत्थान गर्न प्रयास गर" भनेर पावलले १ थेसलोनिकी ५:११मा पावलले दिएको सल्लाह अघिल्लो अध्यायमा हेरेका थियौँ। तर कसरी हौसला दिने वा एक आपसको उत्थानको निम्ति अघि बढ्ने भन्ने विषय अत्यन्त समसामयिक छ। स्थानिय चर्चका विश्वासीहरू चेलापन वा येशूभक्त हुन तिनीहरूलाई शिक्षादिक्षा दिएर तिनीहरूको अगुवाई गर्नुपर्दछ। तिनीहरूलाई प्रशिक्षण दिनुपर्दछ। चर्चका अगुवा र प्रशिक्षकहरूको (सिकाउनेहरू) कामलाई सर्वसाधारण विश्वासीहरूले कसरी ग्रहण गर्नुपर्छ भन्ने विषयवस्तुमा यस बुँदा केन्द्रित हुनेछ।
   
१ थेसलोनिकी ५:१२,१३ पढ्नुहोस्। यहाँ कुन् मूल विषयलाई पावलले ध्यान दिएकाछन्? हाम्रो जीवनमा त्यो विषयलाई कसरी अभ्यास गर्नुपर्दछ? परमेश्वरमा तपाईँहरूको निम्ति अगुवा हुनेहरूसँग तपाईँ कसरी मिलेर काम गर्ने वातवरण कसरी बनाउने? तिनीहरूलाई तपाईँले कसरी सहयोग र माया देखाउन सक्नुहुन्छ? तिनीहरूको आवश्यकताप्रति तपाईँ कसरी संवेदनशील हुने?
    
तिनवटा कुराहरूलाई औँल्याएर विश्वासीहरूले स्थानिय थेसलोनिकी चर्चका अगुवाहरूलाई तेवा दिनुपर्दछ भन्ने पावलको भनाइ ग्रीक भाषाको पद १२ले स्पष्ट गर्दछ। तपाईँको अगुवाहरूको बारेमा ×थाहा पाउनु" भनेर विश्वासीहरूलाई पावलले आह्वान गर्दछन्। त्यसको अर्थ तिनीहरूप्रति चासो देखाउनु, तिनीहरूलाई श्रद्धा देखाउनु र तिनीहरूको कामको प्रयासलाई जानेर तिनीहरूको सराहना गर्नु हो। शायद कुनै कुनै विश्वासीहरूले आफ्ना अगुवाहरूप्रति रूखो भएको हुनसक्छ भनेर पावलले दिएको सल्लाहले आभास दिँदछ। पद १२मा उल्लेखित ×आग्रह"को अर्थ पावलले सिकाउन चाहेको, खबरदारी गरेको वा मानिसहरूको सोचमा भलाइ घुसोस् भन्ने बुझाउँछ। प्रेमले नै अभिप्रेरित भएर अगुवाहरूले विश्वासीहरूलाई अनुशासनमा राख्‍नुपर्‍यो भनेर पावलले स्वीकार गरेको पाइन्छ। यस्तो खालको नेतृत्व सधैँ स्वागतयोग्य हुँदैन। तर जतिल विषयहरूलाई सम्हाल्न अगुवाहरूलाई आदरसाथ सहायता गर भनेर पद १३मा पावलले भन्दछन्। चर्चका सबै विश्वासीहरू एक आपसमा शान्तसाथ मिलेर बसुन् भन्ने पावलको चाहना हो।
   
पावलको समयमा मानिसहरू एक आपसमा व्यवहार गर्ने तरिका कस्तो थियो भनेर उनले प्रयोग गरेको भाषाले देखाउँछ। मानिसहरूसँग कारोबार गर्नु गम्भिर र संवेदनशील मामिला हो भनेर पावलका समयका बुद्धिजीवि अर्थात् चिन्तकहरूलाई थाहा थियो। अनुयायीहरूको अवस्थालाई राम्रोसँग ध्यान देऊ भनेर बुद्धिजीवि अर्थात् चिन्तकहरूले अगुवाहरूलाई आह्वान गर्दथे। ती अगुवाहरूले कसैको गल्तीलाई सुधार गर्दा गल्ती गर्नेको अनुकुल समयमा गर्नुपर्छ। अपराध सुहाँउदो उचित सजाय दिनुपर्छ। तर सच्याउन होस् वा सजाय दिन होस्, अनुयायीहरूप्रति अगुवाहरू संवेदनशील हुनुपर्दछ। अरूलाई सच्याउनु भन्दा पहिले वा अरूको गल्तीलाई देखाउनुभन्दा पहिले अगुवाहरूले आफैलाई पहिला जाँचुन भनेर त्यसताकाका अगुवाहरूका शुभचिन्तकहरूले अपेक्षा गरेका थिए। त्यहि धारणालाई पावलले पनि आफ्नो तर्कमा समावेश गरिएका थिए। अगुवा वा नेतृत्वको सिद्ध नमूना इसाईहरूको निम्ति परमेश्वर नै हुनुहुन्छ। चर्चको नेतृत्वको मूल लक्ष्य नै परमेश्वरको निम्ति योग्य जीवन बिताउने विश्वासी समूह खडा गर्नु हो।
    
कतिपय समाज वा संस्कारमा मानिसहरूले आफ्ना अगुवाहरूलाई विश्वास गर्न चाहन्दैनन्। तिनीहरूको नेतृत्वलाई चुनौति पनि दिँदछन्। अरूमाचाहिँ मानिसहरूले आँखा चिम्लेर अगुवाहरूले जे भन्यो त्यहि मान्न गइरहेका हुन्छन्। तपाईँको चर्चको नेतृत्वप्रति शंका गर्न वा तिनीहरूप्रति  सकारात्मक वा नकारात्मक भावना राख्‍न तपाईँको संस्कारले कसरी प्रभावित पारेको छ? यसबारे आत्मआलोचना गरेर  सोच्नुहोस्। 
२॰ अरूको सेवा गर्न तत्पर हुनु (१ थेसलोनिकी ५:१४,१५)
     
चर्चका विश्वासी सदस्यहरूले आफ्ना अगुवाहरूलाई कस्तो व्यवहार गर्नुपर्छ भनेर १ थेसलोनिकी ५:१२,१३मा  पावलले सूची तयार गर्दछन्। पावलले उनको ध्यान चर्चका अगुवाहरूतिर लगाएको र तिनीहरूले विश्वासीहरूलाई जतनसाथ देखभाल गर्नुपर्छ भनेर १ थेसलोनिकी ५:१४,१५मा उल्लेख गरेको यस बुँदाको मूल विषय हो। 
     
१ थेसलोनिकी ५:१४,१५ पढ्नुहोस्। चर्चका सदस्यहरूलाई कसरी व्यवहार गर्नुपर्छ भनेर चर्चका अगुवाहरूलाई पावलले कस्तो खवरदारी गरेका थिए? उनले दिएका निर्देशनहरूलाई ध्यान दिएर पढ्नुहोस्। चर्चमा हामीले जे गरेतापनि उनको निर्देशनलाई हामीले कसरी प्रयोगमा ल्याउने? चर्चमा मात्र होइन, हाम्रै घरमा, काममा वा सार्वजनिक क्रियाकलापमा ती शुत्रहरूलाई कसरी प्रयोग गर्ने? मत्ती ५:४३÷४८ पनि पढ्नुहोस्।
     
काम नगरी हात बाँधेर वस्ने र चर्चले केहि गर्लान् भनेर (वा चर्चको संघ शरणं गच्छामी भन्दै) वस्ने थेसलोनिकीका विश्वासीहरूलाई खवरदारी गर भनेर पावलले चर्चको अगुवाहरूलाई उचाल्दछन् (१ थेसलोनिकी ५:१३ रूपान्तरित)। केहि काम छैन भनेर चुपलागी बस्ने ती विश्वासीहरू आफूलाई पाल्न केहि गर्दैनथे। भिक्षा मागेर बस्ने त्यस्ता विश्वासीहरू हठि वा जिद्दिवाल थिए। त्यस्ता विश्वासीहरूसँग काम गर्न कठिन थियो। त्यस्ता विश्वासीहरूलाई अनुशासनको दायरामा ल्याउनु जरुरी थियो।
    
तर लाज मान्ने र कमजोरहरूलाई हौशला दिनुपर्छ भनेर पावलले अगुवाहरूलाई निर्देशन दिन्दछन्। सबैसँग धैर्य हुनुपर्छ भनेर उनले भन्छन् (१ थेसलोनिकी ५:१४ रूपान्तरित)। हरेस खाने वा काँतरहरूमा स्वाभिमान कम्ति नै हुन्छन्। म कोहुँ र, मलाई कस्ले वास्ता गर्छ र, चर्चमा मेरो काम के छ र अर्थात् मेरो के मूल्य छ र भन्ने मनस्थिति बोकेका मानिसहरूलाई हरेर खानेहरू वा काँतर भनिन्छ। आत्मस्वाभिमान नभएका मानिसहरूलाई अङ्ग्रेजीमा टिमीड (timid) भनेर बाइबलले उल्लेख गर्दछन्। तिनीहरू धेरै कुराहरूमा चिन्ता गर्दछन्। आफूले गर्न सक्ने कुरालाई ध्यान दिन नचाहने तर गर्न नसक्ने कुराप्रति चिन्ताफिक्री गर्ने मानिसहरू कुनै पनि समाजमा कम छैन, यद्यपि परमेश्वरको निम्ति त्यस्ता मानिसहरू पनि मूल्यवान नै हुन्छन्। तिनीहरूलाई हौशला दिनु चर्चका अगुवाहरूको धर्म हो।
      
कमजोर मानिसहरू भनेका ती हुन् जो नैतिकता र आत्मिक कुराहरूमा सिमित भएको अनुभव गर्दछन्। त्यस्ता मानिसहरू सजिलैसँग बहिकन्छन्। अलिकति गार्‍हो भएकी तिनीहरू निराश हुन्छन्। नयाँ कुराहरू जान्न पनि तिनीहरू डराउँछन्। तिनीहरूको मन ठिक ठाँउमा होलान्, तर तिनीहरूमा आत्मज्ञानको कमी छन् र विगतका कुराहरूले तिनीहरूलाई पेलिरहेका हुन्छन्। त्यस्ता विश्वासीहरू पनि परमेश्वरमा वढ्न अगुवाहरूले सहायता गर्नुपर्दछ।
    
सबै मानिससँग धैर्य हुनुपर्छ, सबैसँग सहनशील हुनुपर्छ भनेर पावलले चर्चका अगुवाहरूलाई निर्देशन दिन्दछन्। पद १४मा दिएका प्रथम् तिन सरसल्लाह अवस्था हेरि अपनाउनुपर्दछ। तर चर्चका सदस्यहरूको देखभाल गर्न सहनशीलता र धैर्यताचाहिँ अगुवाहरूको निम्ति अपरिहार्य अर्थात् नभैनहुने गुण हो। यो अत्यन्त महत्त्वपूर्ण छ।
    
जब पद १५मा पावल अघि बढ्दछन्, अगुवाहरूको हित उनको मनमा रहिरेको थियो। चर्चका अगुवाहरूको चेतावनीलाई कसैले वास्ता गरेन वा तिनीहरूलाई हाँक दिए भने विश्वासीहरूप्रति ती अगुवाहरू आक्रामक हुन खोज्दथे। तर जब अगुवाहरूले त्यस्ता आक्रामक निति लिन्छन् भने तिनीहरूमा येशूनिति वा उहाँको आत्मा छैन भनेर देखाउँदछन्। हरदम अरूको हितलाई ध्यानमा राख्‍ने परिपक्व चर्चका अगुवाहरूको कडा निति हुनुपर्दछ।
   
चर्चमा विभिन्न प्रशिक्षक वा सिकाउनेहरू र चेलाहरू चर्चमा हुन्छन् भनेर पद १२÷१५मा पावलले औल्याउँदछन्। त्यस्ता मानिसहरूको बीचमा र तिनीहरूप्रति धेरै आदरभाव हुनुपर्दछ। तिनीहरूसँगको सम्बन्धमा धैर्यता अपनाउनुपर्दछ। तर १ थेसलोनिकी ५:१५लाई हामीले कहिलै पनि विर्सनु हुँदैन। त्यसमा भनिएको छ: एउटाले अर्कोलाई प्रोत्साहन देओ, एउटाले अर्कोलाई दर्‍हिलो पार्ने काम गर। (अर्थात् एउटाले अर्कोको खुट्टा तान्ने काम गर्ने होइन तर एउटाले अर्कोको उत्थान गर्न तत्पर हुनुपर्दछ)। अरूको सेवा गर्नु भनेको केवल एकतर्फिमात्र होइन, दुई तर्फि हो। समय समयमा अगुवाहरूले पनि कतिपय कुराहरू सिकिरहनुपर्दछ।
३॰ सकारात्मक इसाई मनस्थिति (१ थेसलोनिकी ५:१६÷१८)
    
निर्माणात्मक वा सकारात्मक आलोचना दिन र लिन येशूभक्तहरूले सिक्नु अत्यन्त आवश्यक छ भनेर १ थेसलोनिकी ५:१२÷१५ले औँल्याउँछन्। तर यो हुनुभन्दा पहिला पारस्परिक सम्बन्ध पहिला सुमधुर हुनुपर्दछ। अरूहरूप्रति उत्तरदायी हुनु र अरूलाई पनि उत्तरदायीत्व सिकाउनु प्रत्येक येशूभक्तको धर्म हो भनेर आत्मसात गर्नु जरुरी छ। यदि चर्चले प्रार्थनामा जोड दिन्छ र प्रार्थना गरिरहन्छ भने त्यस्तो चर्च सरसल्लाह दिनमा बढ्दछ र अरूलाई हौशला दिन पनि पछि पर्दैन।
   
१ थेसलोनिकी ५:१६÷१८ पढ्नुहोस्। प्रत्येक विश्वासी वा येशूभक्त हुँ भनेर दावी गर्नेहरूको निम्ति परमेश्वरको इच्छा के छ भनेर पावलले तिनवटा कुराहरूलाई औँल्याएका छन्, ती के हुन्? ती प्रत्येक कुरा उत्तिक्कै किन महत्त्वपूर्ण छ? त्यहि सन्दर्भमा गलाती ५:२२ र फिलिप्पी ४:४ पनि पढ्नुहोस्।
    
सब्वथलाई पालन गर्नु मात्र नभएर बाइबलमा अरू धेरै निर्देशनहरू छन् जसले हाम्रो हृदयलाई हर्ष पार्दछ भनेर सबैले माया गर्ने एडभेन्टिस्ट प्रचारक ग्लेन कुनले भन्न अति मनपराउनुहुन्थ्यो। तर हामीले ध्यान दिनुपर्ने कुराहरूप्रति कमैमात्रामा खुशी हुन्छौँ। पवित्र आत्माको धेरै फलहरूमा आनन्द वा फुर्तिलो जीवन बिताउनु पनि एक हो (गलाती ५:२२, फिलिप्पी ४:४ पनि पढ्नुहोस्)। दु:ख कष्टमा पनि आनन्दित आत्माले भरेर जीउन सक्दछ (१ थेसलोनिकी १:१६)।
    
निरन्तररूपमा प्रार्थना गर्नु के हो भनेर त्यसको परिपक्‍क नमुना हामीले हेर्नु छ भने पावललाई नै लिनुपर्दछ। पहिलो थेसलोनिकीको पत्र आफै पनि प्रार्थनाले भरिएको थियो, जुन हामीले हेर्‍यौँ। उनका पत्रका पाठकहरूले उनको अनुसरण गरियोस् भनेर यहाँ पावलले आह्वान गर्दछन्। 
     
कृतज्ञ (आभारीत नहुने) मनस्थितिले छाएको संसारमा कृतज्ञ अर्थात आभारीतको मनस्थितिमा लाग्नु पनि इसाई धर्मको एक लक्षण हो। धन्यवाद दिने संस्कारलाई कायम गर भनेर पावलको आह्वान छ (१ थेसलोनिकी १:२, २ थेसलोनिकी १:३)। पत्थरलाई देवता मान्ने संस्कारमा परमेश्वरप्रति आभारित हुने संस्कार नहनु नै त्यस मुर्तीपूजाको पाप हो (रोमी १:२१)। (पत्थरलाई जे गरेपनि के मतलव? पत्थरलाई पूजा गर्दा मानिसको हृदय पत्थर जस्तो कठोर नहुने भन्ने छैन)। इसाई चिन्तक थोमस इरस्किनले भनेका छन्: ×नयाँ करारको धर्म नै अनुग्रह हो। आभारीत, कृतज्ञ, धन्यवादी हुनु यस धर्मको मौलिकता ना नैतिक संस्कार हो।"÷ एफ॰ एफ॰ ब्रुस, पावल: आपोस्टल्स अभ द हर्ट सेट फ्री (युके: द पेटरनोस्टर प्रेस, १९७७), पृ॰ १९बाट रूपान्तरित। ग्रीक भाषामा ×आनन्दित होओ" र ×धन्यबादी होओ" भन्ने शव्दको जरा एउटै भएकोले त्यस भावना घटलाग्दो छ। परमेश्वरमा भित्री हृदयदेखि प्रसन्न भएर बस्नुको अर्थ उहाँप्रति निरन्तररूपमा धन्यवादी हुने आत्माले अभिप्रेरित भएर बस्नु हो। 
    
तपाईँका आँखाहरू खोल्नुहोस्। परमेश्वरका बरदान र उपहारहरू हाम्रो वरिपरि छरिएकाछन्। ती उपहारहरूको निम्ति धन्यबाद दिन हामी प्रायजसो बिर्सन्छौँ। जीउन संघर्ष गर्नुपरेकोले र समस्याहरूको भुमरीमा हामी परिरहेकोले परमेश्वरको उपहारहरूलाई देख्‍न सकिरहेको छैन। जति जति परमेश्वरप्रति आभारीत हुने र कृतज्ञ हुने मनस्थितिको बिकास हामी गर्दछौँ त्यत्ति त्यत्ति उहाँसँग नजिक हुन जान्छौँ। अनि त्यसको फलस्वरूप हाम्रो जीवन आनन्द र प्रसन्नले भरिपूर भएर बस्दछ।
   
दस थोकहरूको सूची बनाउनुहोस् जसले तपाईँ  आभारीत हुनुहुन्छ। अनि ती सबैलाई केन्द्रविन्दु बनाएर परमेश्वरलाई धन्यबाद दिनुहोस्। यसलाई मनन गर्दा तपाईँको मनस्थिति र दृष्टिकोणमा परिवर्तन भएको याद गर्नुहोस्। तपाईँको जीवनमा परमेश्वरको अनुभव गर्न धन्यवादी हुनु कत्तिको नभैनहुने गुण रहेछ भनेर यो अभ्यासले तपाईँलाई कसरी सिकाउँदछ?
४॰ ×नयाँ ज्योति वा वौद्धिक ज्ञान"सँग सरोकार राख्‍नु (१ थेसलोनिकी ५:१९÷२२)
     
१ थेसलोनिकी ५:१९÷२२मा हामीलाई पावलले के भनिरहेकाछन्। येशूको साथमा रहने अनुभव गर्न पावलका ती अर्तीनिर्देशनहरूले हामीलाई कसरी सिकाउँदछन्? कुन खराब कुराबाट अलग बस्न हामी धेरै प्रयास गर्नुपर्छ? तपाईँ जुनसुकै वातावरणमा भिज्नुपरेतापनि येशूबाट अलग राख्‍ने कुनैपनि वस्तुस्थितिबाट कसरी छुट्टिएर बस्ने?
   
१ थेसलोनिकी ५:१२÷१५मा पावलले चर्चलाई सचेत गराइरहेका थिए। पद १९÷२२मा अर्को विषयवस्तुलाई पावलले ध्यान दिइरहेकाथिए। त्यो थियो, भविष्यवाणी बोल्ने बरदानदेखि सचेत हुनु। ×ननिभाओ", ×नठान" भन्ने नकारात्मक शव्द पावलले १ थेसलोनिकी ५:१९÷२२मा दुई पल्ट प्रयोग गरेकाछन्। ती दुई विषयहरूप्रति पावल अति संवेदन भएको पाइन्छ: ×पवित्र आत्मालाई ननिभाओ वा नदवाओ" र ×कसैले भविष्यवाणी अर्थात् परमेश्वरबाट सन्देश ल्याउँछ भने त्यसलाई तुच्छ वा वेवास्ता नगर" (१ थेसलोनिकी ५:१९,२० रूपान्तरित)। तिनीहरूले जुन कुरो सधैँ जे गरिरहेकाछन् त्यसलाई रोक भनेर पावलले थेसलोनिकीहरूलाई आह्वान गर्दछन्।
   
खास के समस्या ती थेसलोनिकीहरूलाई पावलले सम्वोधन गरेका थिए त्यो हामीलाई थाहा छैन। तर नयाँ आत्मज्ञान वा ज्योतितिर मन खुला गर भनेर उनले भनिरहेको आभास हामी पाउँछौँ। फेरि त्यसै समय तिनीहरूले जे नयाँ आत्मज्ञान पाउँछ त्यसलाई सत्यतथ्य होकि भनेर जाँचेरमात्र ग्रहण गर्नु भनेर पावलले निर्देशन दिइरहेका थिए (२ कोरन्थी ११:१४)।
  
भविष्यवाणी बोल्ने वा परमेश्वरको सन्देश सुन्ने बरदानलाई विभिन्न तरिकाबाट नाश गर्न सकिन्छ। त्यसमा एउटा तरिकाचाहिँ आत्माको आवाजलाई दवाउनु हो। सच्चा भविष्यवक्ता वा परमेश्वरको विशेष सन्देशवाहकलाई हामी सुन्न चाहन्नौँ भने परमेश्वरले बोलिरहनुभएको बिबेकलाई हामी दवाउँछौँ। भविष्यवाणी अर्थात् परमेश्वरको विशेष सन्देश बोक्ने बरदान पाएकी एलेन जी ह्वाइटको सेवाकार्य र जीवनलाई एडभेन्टिस्टहरूले नै आक्रमण गरेको कुरालाई हामी सम्झौँ। (उहाँले आफ्ना लेखहरूलाई कहिलै पनि बाइबल सरह राख्‍नु भएन, बरू भन्नुभयो: सबैले बाइबल पढे मेरो लेखको आवश्यक हुने थिएन, अर्थात् मेरा लेखहरू ठूलो ज्योतिकहाँ लैजाने सानो ज्योति हुन्। तै पनि पूर्वाग्रहले ग्रसित मानिसहरू उहाँको बिरोध गर्न अहिले पनि छोडेको छैन÷ अनुवादकको मन्तव्य)।
    
भविष्यवाणी वा विशेष सन्देशलाई बिगार्ने अर्को तरिका हो, पाएको सन्देशलाई आँखा चिम्लेर विश्वास त गर्ने तर त्यसलाई गलत रूपमा बुझ्ने वा गलत रूपमा प्रयोग गर्ने। खुला हृदयले भविष्यवाणीका सन्देशहरू हामी सुन्न त सक्दछौँ। तर कतिपय समयमा चर्चको कुनै पनि परिस्थितिमा आफू सुहाउँदो तर्क राखेर त्यसलाई दुरुपयोग पनि गर्न सक्दछौँ। हामी सेभन्थ÷डे एडभेन्टिस्ट भएको हैशियतले त्यस मामिलामा बढो होशियारी अपनाउनुपर्दछ। हामीलाई अचम्मको बरदान दिइएको छ। त्यस बरदानलाई दुरुपयोग गरि बिगार्ने काम गर्नुहुन्न।
    
परमेश्वरबाट विशेष सन्देशको बरदान नपाएका मानिस वा उसका लेखहरूलाई वास्ता नगर्दा पनि भविष्यवाणी बोल्ने बरदानलाई स्वाहा गर्न सकिन्छ। त्यस विषयमा चर्च हरदम सचेत भएर बस्नुपर्दछ। परमेश्वरको विशेष सन्देश पाएको छु भनेर दावी गर्नेहरूको प्रत्येक दावीलाई जाँच्नु पर्छ। विशेष गरेर ती सन्देशहरूले चर्चको उत्थानको निम्ति सहयोग गर्छ कि गर्दैन भनेर हेर्नुपर्दछ।
    
तपाईँको जीवनमा एलेन जी ह्वाइटको भविष्यवाणी वा परमेश्वरको विशेष सन्देश दिने सेवाकार्यले कत्तिको प्रभाव पारेकाछन्? उहाँको सामग्रीप्रति तपाईँको धारणा कस्तो छ, बिचार गर्नुहोस्।
५॰ अन्तको समयमा पवित्र जीवन यापन गर्नु (१ थेसलोनिकी ५:२३÷२८)
    
१ थेसलोनिकी ५:२३,२४ पढ्नुहोस्। प्रभुको आगमनमा ×चोखो वा पवित्र भएर बस्नु" र ×निष्कलङ्क" हुनुको अर्थ के हो? के यसको अर्थ पछिमात्र हामी पवित्र जीवन यापन गर्ने वा निषकलङ्कित जीवन यापन गर्न खोज्‍ने? त्यो लक्ष्यमा अहिले चल्ने होइन त? 
    
यस बुँदाको पदमा पावलले प्रार्थनाको लवज फेरि दोहोर्‍याको पाउँछौँ। १ थेसलोनिकी ५:२३÷२८ पनि १ थेसलोनिकी ३:११÷१३ जस्तै हो। पावलले सम्वोधन गर्न खोजेको मूल विषय वस्तु एउटै हो: येशूको आगमनमा पवित्र वा चोखो जीवन बिताउनु र निष्कलङ्क भएर बस्नु। तर १ थेसलोनिकी ४:११÷२२को भाषामा केहि परिवर्तन गरेर पावलले भन्दछन् दोस्रो आगमनमा पवित्र राख्‍ने काम परमेश्वरले हामीमा र हाम्रो निम्ति गर्नुहुन्छ।
    
त्यस पदले गर्दा येशू आउनुहुँदा मानिसको स्वभाव र चरित्र कस्तो हुनेछ भन्ने विषयमा विश्वासीहरूले विभिन्न तर्क वितर्क गर्दछन्। तर ती पदहरूलाई नै आधारित बनाएर यस छोटो अध्ययनमा स्पष्ट धारणा राख्‍न हामी प्रयास गर्नेछौँ।
    
परमेश्वरले समुच्च रूपमा विश्वासीहरूलाई जे गर्नुहुन्छ त्यो आँशिक नभएर पूरै आमूल परिवर्तन गर्नुहुन्छ भनेर पावलले भनिरहेको हामी पाउँछौँ। जब येशूको आगमन नजिकै हुन्छ तब विश्वासीको जीवनको प्रत्येक पक्ष पवित्रता वा चोखोपनले प्रभाव परेको हुन्छ। ×आत्मा, शरीर र प्राण" भन्दै वैज्ञानिक शैलीमा मानिसको विभिन्न तहहरू भनेर पावलले छुट्याउन खोजेको होइन। (शरीर र दिमाग वा प्राण मानव जीवनको पूरा एकत्रित भाग हो। त्यो छुट्टिएर बस्ने भागहरू होइन भनेर बाइबलले भन्दछन्)। बरू हाम्रो शरीर र दिमागको प्रत्येक भाग परमेश्वरलाई चढाउनु भनेर पावलले व्याख्या गर्दछन्। अर्थात्, हाम्रो बिचार, काम र भावनाहरूलाई परमेश्वरलाई नै नियन्त्रण गर्न दिनु हो।
    
वर्तमान समयदेखि दोस्रो आगमनसम्मको लागि पावलले प्रार्थना गर्दछन्। विश्वासीहरूको आस्था वा विश्वास पूरा हुँदै अन्तसम्म सुरक्षित राखियोस् भनेर पावलले प्रार्थना गरिरहेको हामी पाउँछौँ। थेसलोनिकीका विश्वासीहरू सिद्ध छन् भनेर यस पत्रले दावी गर्दैनन्। तर तिनीहरूसँग जे छ त्यो सुरक्षित राखिन योग्य छ। येशूसँगको सम्बन्धमा गाढा हुँदै अनुग्रहमा निरन्तररूपमा वढोस् भन्दै पावलले प्रार्थना गरिरहेका थिए।(यूहन्ना १५:४÷६ पनि पढ्नुहोस्)।
   
प्रभुको आगमनको निम्ति प्रत्येक दिन तपाईँ कसरी तयार गरिरहनुपर्दछ वा गर्नुपर्दछ?
उपसंहार:
थप जानकारी: ×बालककालदेखि नै येशू आफ्नो काममा शिष्ट र हँसिलो हुनुहुन्थ्यो। बाइबल धर्मलाई घर र कामको जीवनमा ल्याउन धेरै धैर्यता र आत्मियताको आवश्यक हुन्छ। जसरी संसारको भारी क्रियाकलाप बोक्न तयार हुन्छौँ त्यसरी नै हाम्रो आँखा उहाँमा नै तल्लिन भएर उहाँको महिमाको निम्ति चल्नुपर्दछ। त्यसबेला हो हामीलाई ख्रीष्टको मद्दत हामीलाई चाहिन्छ। संसारको मामिलामा मात्र येशू यस्तरी कहिलै हराउनुभएन जसले गर्दा स्वर्गको बारेमा सोच्ने समय हुँदैन। स्वर्गिय गीत र भजनहरू गाएर येशूले आफ्नो हृदय खुशी पारिराख्‍नुभएको थियो। परमेश्वरलाई प्रशंसा गरेको र उहाँलाई धन्यवाद चढाएको उहाँको आवाज नासरथका मानिसहरूले प्रायजसो सुन्दथे। प्रायजसो गीत गाएर येशूले स्वर्गसँग कुराकानी गर्नुहुन्थ्यो। जब उहाँको सहयोगीहरूले कामबाट ठाकिएको गुनासो गर्दथे तब उहाँको मुखारबाट आएको मिठो आवाजहरूले तिनीहरूको मनलाई हर्ष पार्दथ्यो। येशूले गर्नुभएको स्तुतिप्रशंसाले दुष्ट आत्माहरू बिलाएर जान्थे र उहाँ रहेको ठाउँमा अत्तर छरिएको जस्तो हुन्थ्यो। उहाँलाई सुन्ने श्रोताहरूको दिमाग जेलरूपी पृथ्वीबाट स्वर्गको घरमा पुगेको आभास पाउँथे।"÷एलेन जी ह्वाइट, द डिजायर अभ एजेज, पृ॰ ७३बाट रूपान्तरित। 
   
×कृतज्ञता र स्तुतिप्रशंसाले भरिएको आत्मा वा मनस्थितिले मानिसको शरीर र दिमागलाई स्वस्थ्य बनाउँछ। शरीरलाई चगाईँ राख्‍ने विधि यो जस्तो अरू छैन। उदासिन मनस्थिति, दिग्दारीपना, नकारात्मक सोच र भावनाहरूलाई धपाउने इसाईको सकारात्मक कर्तव्य वा धर्म हो। यदि प्रार्थना गर्ने प्रत्येक इसाईको धर्म वा कर्तव्य हो भने त्यस्तै नकारात्मक मनस्थितिलाई धपाइ राख्‍नुपनि उसको धर्म वा कर्तव्य हो।"÷एलेन जी ह्वाइट, द मिनिस्त्री अभ हिलिङ्ग, पृ॰ २५१बाट रूपान्तरित। 
चिन्तनमनन: 
अ॰  
चौठो बुँदाको अन्तिम प्रश्‍नको बारेमा फेरि सोच्नुहोस्। हाम्रो चर्चमा एलेन जी ह्वाइटको भूमिका कस्तो छ र उहाँको सेवाकार्यले हामीहरूको व्यक्तिगत जीवनमा कसरी प्रभाव पारेकाछन्?
आ॰ 
जुन संस्कार वा राजनितीमा हामी हुर्केकाछौँ त्यसमा भएको नेतृत्वले गर्दा चर्चकै नेतृत्वलाई पनि कसरी प्रभाव पार्दछ? त्यसको बारेमा सोच्नुहोस्। के हामी जुन देश वा संस्कारमा हुर्केका छौँ त्यसले चर्चका अगुवाहरूप्रति अनादर गर्ने बानी बसालेकाछौँ वा नसोचिकनै उनीहरूलाई पछ्याउँछौँ? आदर र आँखा चिम्लेर पछि नलाग्नुको बीचमा हामीले कसरी संतुलन ल्याउने?
इ॰ 
विश्वासीहरूको चरित्रको बिकास गर्न स्थानिय चर्चका अगुवाहरूले कसरी राम्रोसँग सिकाउन सक्दछन्? कस्तो खालको आत्मिक तालिमको आवश्यकता छ?
सारांश: यस अध्यायका पदहरूमा (१ थेसलोनिकी ५:१२÷२७) पावलले धेरै समस्याहरूलाई सम्वोधन गरेको हामीले हेर्‍यौँ। तर स्थानिय चर्चमा विश्वासीहरूको आत्मिक जीवनप्रति पावल अत्यन्त चासो देखाएको हामी पाउँछौँ। स्थानिय स्तरमा रहेका विश्वासीहरूले नै एक आपसमा कृतज्ञ हुनु र आनन्दित हुन सिक्नु र सिकाउनुपर्दछ। नयाँ सत्यहरूप्रति तिनीहरुको मन खुला राख्‍नुपर्छ। विशेष गरेर अगमवाणी वा परमेश्वरबाट आएको विशेष सन्देश सुन्न तिनीहरू तयार हुनुपर्दछ। तर नयाँ धारणाहरूप्रति तिनीहरू होशियार हुनुपर्दछ र नयाँ तर्कहरूलाई सोचेर जाँच्नुपर्दछ। समुच्चरूपमा येशू नआउँञ्जेल हाम्रो व्यक्तिगत जीवनको प्रत्येक भागलाई परमेश्वरमा पूरा अर्पण गर्नुपर्छ भनेर पावलले आह्वान गर्दछन्।
(((



चर्चको सेरोफेरोमा इसाई जीवन


(१ थेसलोनिकी ५:१२÷२८)

